
ሰላመ ገብርኤል መልአክ በላዕለ ማርያም ዘአዕረፈ፤ 
ከመ እዜኑ ኅዳጠ ወአኮ ትሩፈ፤ 
እግዚአብሔር ሀበኒ ሲሳየ ልቡና መጽሐፈ፤  
ወአፉየ ሙሴ ለእመ ኮነ ጸያፈ፤  
ጰራቅሊጦስ አሮን ይኩነኒ አፈ።  

1 

መልክአ ቅዱስ ገብርኤል 



ሰላም ለተፈጥሮትከ በሌሊተ እሁድ ቀዲሙ፤ 
እምኀበ ወኢምንት ግብር ዘኢይጤየቅ ትርጓሜ  
ስሙ፤  
ሐዋርያ ልደት ገብርኤል ለበለዓም ኮከበ ሕልሙ፤ 
እንተ ተሥእለ በላዕሌከ መልክአ ሕፃን ወእሙ፤ 
ንጉሠ አይሁድ ዝንቱ ዘይቤ ማኅተሙ።  

2 

መልክአ ቅዱስ ገብርኤል 



ሰላም ለዝክረ ስምከ ዘኢይተረጐም ምሥጢር፤  
ባሕቱ ይመስል ብሂለ እግዚእ ወገብር፤ 
ገብርኤል ኪሩብ ፀዋሬ ዐቢይ መንበር፤ 
ሕዝቅኤል ዘነፀረከ በአምሳለ ብእሲ ክቡር፤  
ምስለ ገጸ ላሕም ወአንበሳ ወቀሊል ንስር።  

3 

መልክአ ቅዱስ ገብርኤል 



ሰላም ለሥዕርተ ርእስከ ወለርእስከ በአምኃ፤  
ዘአስተቀጸሎ አምላክ አክሊለ ቅዳሴ ስቡሐ፤  
ገብርኤል ፀሐይ እንተ ትሠርቅ ጽባሐ፤ 
ብርሃነ ቃልከ እስከ አጽናፈ ምድር በጽሐ፤  
ወውስተ ኵሉ ዓለም ፀዳልከ ሰፍሐ።  

4 

መልክአ ቅዱስ ገብርኤል 



ሰላም ለገጽከ እምገጸ መላእክት ፍሡሕ፤  
ንጉሠ ነነዌ ዘርእዮ ማእከለ ነበልባል መፍርህ፤  
ሊቀ ካህናት ገብርኤል ዘልብሰ መትከፍትከ ንጽሕ፤ 
ሥረይ ሊተ ለኃጥእ ጊዜ መሥዋዕተ ሠርክ ወነግህ፤ 
በምሕረተ ክርስቶስ እድኀን ወአኮ በፍትሕ። 

5 

መልክአ ቅዱስ ገብርኤል 



ሰላም ለቀራንብቲከ ዘኢፈቀዳ ንዋመ፤ 
ወለአዕይንቲከ አብያዝ እለ ይሜግባ ዓለመ፤ 
ገብርኤል ጸሐቅ ትጸግወኒ ሰላመ፤ 
ሚካኤልሰ አመ ላዕለ ሙሴ ተሠይመ፤  
ከፈለ ሎቱ ማየ ባሕር ግሩመ።  

6 

መልክአ ቅዱስ ገብርኤል 



ሰላም ለአዕዛኒከ ኆኅያተ ቃለ አብ ሕያው፤ 
ወለመላትሒከ ልሁያት አምሳላተ ጽጌ ዘበድው፤  
ኦ ገብርኤል መልአከ አድኅኖ ፍንው፤  
አድኅነኒ ዘአድኃንኮሙ በአክናፊከ ምንትው፤  
አመ ውስተ እሳት ተወድዩ ሠለስቱ ዕደው።  

7 

መልክአ ቅዱስ ገብርኤል 



ሰላም ለአዕናፊከ አናቅጸ ፍትው ፄና፤  
ወለከናፍሪከ ሰላም ከናፍረ ንጽሕ ወቅድስና፤  
ከመ አብሠርካ ገብርኤል ለማርያም ወለተ ሐና፤ 
አብሥረኒ ብሥራተ ጽድቅ ወዜንወኒ ዳኅና፤ 
እስመ መክፈልትከ ኮነ አብሥሮ ዘዜና።  
 

8 

መልክአ ቅዱስ ገብርኤል 



ሰላም ለአፉከ ለዘካርያስ ዘገሠፆ፤  
ወለአስናኒከ አዕናቍ ንዋያተ ኃሤት ወአንፈርዕፆ፤ 
መልአከ አርምሞ ገብርኤል ለመንፈሰ ኢዮብ ዘትት  
ባየጾ፤ 
ለአፉየ ኩኖ ዐቃቤ ከመ ኢይንብብ ዐምዖ፤ 
ወበከናፍርየ አንብር ዘትዕግሥት ማዕፆ።  

9 

መልክአ ቅዱስ ገብርኤል 



ሰላም ለልሳንከ ወለቃልከ ማኅተሙ፤ 
ለእስትንፋስከ ጠል ለእሳተ ባቢሎን አቍራሬ ፍሕሙ  
ገብርኤል ውኩል ለረድኤተ ጻድቃን ኵሎሙ፤ 
አንግፈኒ እምነበልባል ኢያንጥየኒ ሕማሙ፤  
ከመ አንገፍኮሙ ቅድመ ለቂርቆስ ወእሙ።  

10 

መልክአ ቅዱስ ገብርኤል 



ሰላም ለጒርዔከ ኆኅተ ጥዑም ዜማ፤ 
ወለክሳድከ ዓዲ ሥርግወ ንጽሕ ወቃማ፤ 
ጊዜ ወረድከ ገብርኤል ኀበ ማርያም እምነ ራማ፤ 
ቃል ኀደረ ላዕሌሃ እንበለ ድካም ወፃማ፤ 
ኃይለ ልዑል ጸለላ ወመንክር ግርማ። 

11 

መልክአ ቅዱስ ገብርኤል 



ሰላም ለመትከፍትከ ሎግዮ ቅድሳት እንተቦ፤ 
ወለዘባንከ ረቂቅ ሞጣሕተ ብርሃን ዘይገለብቦ፤ 
ገብርኤል ምልአኒ መንፈሰ ድርሳን ለተናብቦ፤ 
ኡራኤልሰ አመ በስኢል አጽሐቦ፤  
ጽዋዐ እሳት ይስተይ ለዕዝራ ወሀቦ።  

12 

መልክአ ቅዱስ ገብርኤል 



ሰላም ለእንግድዓከ ዘኢይትነገር ኩነቱ፤  
ወለስፍሐ ሕጽንከ ጻድቃን እንተ ያጸልሉ ቦቱ፤ 
አልቦ ገብርኤል ዘይረክበከ በሐልዮቱ፤  
ወአልቦ ዘይሌቡ ባሕርየከ ዘከመ እፎ ውእቱ፤ 
እግዚአብሔር የአምር ባሕቲቱ።  

13 

መልክአ ቅዱስ ገብርኤል 



ሰላም ለአእዳዊከ ወለመዛርዒከ ክልኤቱ፤ 
ዘአስተዋደዶሙ ቅድመ እግዚአብሔር በመለኮቱ፤ 
ገብርኤል አንተ ሐዋርያ ክርስቶስ ወወላዲቱ፤ 
አዕርገኒ እምግበ ደይን ዘኢይጠፍእ እሳቱ፤  
ወዕፄሁ ትጉህ ዘንዋም አልቦቱ።  

14 

መልክአ ቅዱስ ገብርኤል 



ሰላም ለኵርናዕከ ወለእመትከ ዘመጠነ፤  
እመዋዕለ ዳራ ወቂሮስ እስከነ ክርስቶስ ዘመነ፤  
ናዛዜ ኅዙናን ገብርኤል እንተ ትሔውጽ ጻድቃነ፤ 
አስትየኒ ወይነ ትፍሥሕት በዘእረስዕ ኀዘነ፤  
እስመ ለኅዙናን ተሠርዐ ያስትይዎ ወይነ። 

15 

መልክአ ቅዱስ ገብርኤል 



ሰላም ለእራኅከ ወሀቤ ጸጋ ቡሩክ፤  
ወለአጻብዒከ የውጣ አጻብዐ ክቡር መልአክ፤ 
አማኅፀነኒ ገብርኤል ኀበ አማናዊ አምላክ፤  
በዓለምሰ ኢይትረከብ ዓርክ፤  
በጽባሕ ዘተናገረ ኢይደግም በሠርክ።  

16 

መልክአ ቅዱስ ገብርኤል 



ሰላም ለአጽፋረ እዴከ እለ ይትባየጻ ብርሃናተ፤ 
ወለገቦከ ሥርግው አክናፈ ነበልባል ክልኤተ፤ 
ገብርኤል በሎ ለዘበእንቲአየ ሞተ፤  
እፎ ታማስን ለሐኲ ዘአሠነይከ ልሕኵተ፤  
ወበዓለ ቤት ትነሥት ዘሐነፅከ ቤተ።  

17 

መልክአ ቅዱስ ገብርኤል 



ሰላም ለከርሥከ ዘጣዕመ ቅዳሴ ኅብስቱ፤  
ወለልብከ ጽሩይ መጽሔተ ኣካላት ሠለስቱ፤  
ሕያወ ሕያዋን አንተ ገብርኤል በእንተ ዝንቱ፤ 
ሰብእሰ መሬታዊ ይመውት በከንቱ፤  
ወበአምሳለ ጢስ የኀልፍ ሕይወቱ። 

18 

መልክአ ቅዱስ ገብርኤል 



ሰላም ለሕሊናከ ዘየአምር የብቦ፤  
መሌሊተ ሥጋሰ ኵሉ በባሕርይከ ዘአልቦ፤  
መልአከ አድኅኖ ገብርኤል አውጽአኒ እምተመንድቦ  
አመ ነፍሐ በላዕሌየ እሳተ መቅሠፍት ላህቦ፤  
ኪያየ ጸልል በአክናፍ ዘገቦ።  

19 

መልክአ ቅዱስ ገብርኤል 



ሰላም ለአማዑቲከ ነበልባለ እሳት በላዒ፤  
ለዘይጼውዖ ሰማዒ፤  
ገብርኤል አንተ ቅድመ ገጸ ኵሉ መዋዒ፤  
ቢጸ ሱራፌል ካህን ሠዋዒ፤  
መኑ ከማከ ሚካኤል እንዳዒ።  

20 

መልክአ ቅዱስ ገብርኤል 



ሰላም ለኅንብርትከ ዘባሕርይሁ ረቂቅ፤  
ወለሐቌከ ርሱን በትርሲተ ብሩህ መብረቅ፤ 
አጠይቀኒ ገብርኤል ሐዋርያ ነገር ኅሉቅ፤  
ቦኑ እመውት በከንቱ እንበለ ንስሓ ወጽድቅ፤  
እንዘ ጊጉየ ልብ አነ ወበቃል ጻድቅ።  

21 

መልክአ ቅዱስ ገብርኤል 



ሰላም ለአቍያጺከ ወለአብራኪከ ገሃደ፤  
እለ ያቄርባ ወትረ ለአምላከ ሰማይ ሰጊደ፤  
እግዚአ አእምሮ ገብርኤል ዘኢትፈቅድ ዕበደ፤  
ጥበብ ሐነፀት በወርኅከ ውስተ ልበ አብዳን ማኅፈደ፤ 
ወአቀመት ላቲ ሰብዓተ አዕማደ።  

22 

መልክአ ቅዱስ ገብርኤል 



ሰላም ለአእጋሪከ በጽንፈ ኤፍራጥስ እለ ቆሙ፤  
ቅድመ ብእሴ ፍትወት ዳንኤል ዘብልጣሶር ውላጤ 
ስሙ፤  
ገብርኤል አንተ ናዛዜ ኅዙናን ዘእምቀዲሙ፤  
ወሚጠተ ሕዝብ እለ ውስተ ባሊሎን ሐሙ፤ 
ለዝኩ ነቢይ ነገርኮ በሕልሙ።  

መልክአ ቅዱስ ገብርኤል 



ሰላም ለሰኰናከ ወለመከየድከ ክልኤ፤  
ታሕተ ዐውደ መስቀል ዘቆማ በዕለተ ድልቅልቅ  
ወውዋዔ፤ 
ሰይፈ ቍጥዐ ገብርኤል ዘመላሕከ ላዕለ ጉባኤ፤ 
አንስትሰ ሶበ ሰምዓ ቃለ ዚአከ በቋዔ፤  
ኀበ ሐዋርያት ሖራ ይንግራ ትንሣኤ።  

መልክአ ቅዱስ ገብርኤል 



ሰላም ለአጻብዒከ ብርሃናተ አእጋር ዓሠርቱ፤ 
ወለአጽፋሪከ ግዕዘ እለ የኀብራ በበሥርዓቱ፤  
ጽድቀ ትሕትና ገብርኤል መሐረኒ ለለ ዕለቱ፤ 
ዘይትአመን በብዝኀ ብዕሉ ወበኃላፊ ንብረቱ፤  
እስመ ዘመደ ሰብእ ኵሉ ሐሳዊ ውእቱ።  

25 

መልክአ ቅዱስ ገብርኤል 



ሰላም ለቆምከ አካለ ፍሥሓ ወኑዛዜ፤  
ወለመልክእከ ሕያው እምጥንተ ዓለም እስከ ይእዜ፤ 
አለብወኒ ገብርኤል ሐሳበ መዋዕል ዘበበጊዜ፤  
እስራኤል ልብየ ጼዋ ፋርስ እስከ ይከውን አግአዜ፤ 
ውስተ ምድረ ርስት ዳግመ እገብእ ማእዜ።  

መልክአ ቅዱስ ገብርኤል 



አልቦ እምሰብእ ዘከማየ ዘይቴክዝ ነግሀ ወሠርከ፤ 
ወአልቦ እመላእክት ናዛዜ ኅዙናን ዘከማከ፤ 
ወበእንተዝ ኀሠሥኩ አእሚርየ ኪያከ፤  
ኦ ገብርኤል ናዝዘኒ ወአስምዐኒ ቃለከ፤  
ዕሤተ ጸሎትየ ዝንቱ ዘአቅረብኩ ለከ።  

መልክአ ቅዱስ ገብርኤል 



ሰላም ለከ ሊቀ መላእክት ገብርኤል ዘተልእከ  
በልዕልና፤  
ኀበ ማርያም ድንግል ለሐዲስ ዜና፤  
ከመ ትስብክ ጥንተ ዳኅና።  
 
ሰላም ለከ ለኤልሳቤጥ ገብርኤል ድኅረ ተፀንሰ እጓላ፤  
ለወለተ ዳዊት ትዜኑ ብሥራተ ተድላ፤  
ተፈኖከ ምድረ ገሊላ።  

መልክአ ቅዱስ ገብርኤል 



ሰላም ለከ ለማርያም ገብርኤል ሶበ ቃልከ አምኃ፤ 
ሰብአ ኮነ መለኮት አሜሃ፤  
ተዋሐደ ምስለ ሥጋሃ።  
 
ሰላም ለከ ለማርያም ገብርኤል ኃይለ ልዑል ጸለላ፤ 
መንፈስ ቅዱስ አንጽሓ ሥጋ አባላ፤ 
ተፈሥሒ ሶበ ትቤላ።  

መልክአ ቅዱስ ገብርኤል 



ሰላም ለከ ለሰብአ ሰገል ዘመራሕኮሙ በርእየተ  
ኮከብ እንግዳ፤  
ኀበ ማርያም ድንግል ወኀበ ሕፃን ወልዳ፤  
እስከ በጽሑ ምድረ ይሁዳ።  
 
ሰላም ለከ እንዘ ትትሜሰል ገብርኤል ዘወልደ  
ድንግል አርአያ፤  
አመ ማዕከለ ነድ ህልው ለአናንያ፤ 
አቍረርከ ከመ አስሐትያ።  

30 

መልክአ ቅዱስ ገብርኤል 



ሰላም ለከ አስተርአየኒ ገብርኤል ሶበ ቃልከ አምኃ፤ 
ሰብአ ኮነ መለኮት አሜሃ፤  
ከመ አሓሊ ለከ ምሕረተ ወፍትሐ፤  
ወእሌቡ ፍኖተ ንጹሐ።  

ሰላም ለከ ገብርኤል በነደ እሳት ሥዑል፤  
ሰላም ለከ ገብርኤል በጌራ ብርሃን ክሉል፤  
ሰላም ለከ ገብርኤል መልአከ መዊዕ ወኀይል፤  
ሰላም ለከ ገብርኤል እንተ ክንፍከ ቀሊል፤  
ጸልለኒ በክንፍከ እመንሱት ወኀጕል።  

ሰላም ለከ ኀበ ድንግል ተፈናዊ፤  
ሰላም ለከ ገብርኤል ብሥራታዊ፤  
ሰላም ለከ ዖፈ እሳት አርያማዊ፤ 
ሰላም ለከ ፍሥሐ ዜናዊ፤  
ሰላም ለከ ፅንሰ ቃል አለባዊ፤  
ሰላም ለከ እምእደ ሞት ቤዛዊ።  

በተአምኖ እሴፎ ትንባሌ ዚአከ መዓልተ ወሌሊተ 
ዕቀበነ አንተ እመከራ ሥጋ ወነፍስ ለ....…………… 

